
Nik behin ikusi nuen ko-
rrida bat. Txofreko plazan. 
«Festa»(?) hori zer zen jakin 
behar zuela genuela bururatu 
zitzaion ene aitari. Eta, 1940 
inguruan, hara eraman gintuen 

etxeko guztiok. 
Eta, ez bat eta ez bi, erabaki zindo hau hartu nuen: 

«ez diat sekula ikusiko honelako basakeriarik». Eta 
horrelaxe izan da: 50 urte pasa ondoren, hartan nago. 
Zezen eder haiek beren indarrean irten, eta berehala, 
odola hemendik eta odola handik, hil arte... Eta gero. 
pasodoble harroputzen artetik, ikusle astapitoen 
orroak heldu: «medio toro... medio toro...». «Fiesta 
nacional», badakizue... Olé! 

«No me gustan los toros, ni en grande ni en 
pequeño» idatzi zuen behin beste idazle donostiar 
batek. (Pio Barojak. jakina). 

Baina, ni lotsatu egiten naute korridek. 
Zezenekin jostatzea txalotzen dut: Nafarroako 

entzerru famatuak, adibidez. Faltzesko goitik behe-
rakoa iruditzen zait denetan ausartena. Hor arriskua 
dago, baina ez torturarik. 

Zezenak «oso jai euskalduna dela» diote batzuk. 
Jatorriz baliteke. «Bi Vasconietan» baitago zezene-
kiko zaletasuan: Eauzetik Kaskanteraino. 

Beti izan al du korridak gaur daukan 
tortura-itxura? Badirudi ezetz. Barojak berak, 
1893ko korrida batez mintzo delarik. Zestoan egun 
hartan zezen «bakar bat» hil zela idatzi du. Eta Lan-
detan eta Autxerrian zezenak ez dira torturatzen eta 
hiltzen. 

Baina gaurko korridetan antropozentrismo harro-
putz eta nazkagarria da ezaugarri nagusia. Kristau 
jatorriko gailenkeria hau onartezina da erabat. Non-
dik nora da gizakumea gainerako animalietatik at eta 
guztiz gorago? Nondik nora du gizonak arima hi-
lezkorra eta txinpantzeak ez? Nondik nora dugu guk 
zezena hil arte irriz eta pasodoblez torturatzeko 
eskubidea?. 

Korridei ez, beraz, osoki. Debekatzearen alde na-
go guztiz. 

Hain zuzen, antropozentrismoaren aurka eta ze-
zenen alde nagoelako. 




